
Federalno ministarstvo okoliša i turizma, na osnovu čl. 65. i 71. Zakona o zaštiti okoliša („Službene novine Federacije BiH“, broj 15/21) i člana 7. stav (1) tačka a) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21, 33/22 i 104/22) i člana 200. Zakona o upravnom postupku („Službene novine Federacije BiH“ br 2/98, 48/99 i 61 /22), rješavajući po zahtjevu stranke Vjetroelektrane Dah Planine d.o.o., Sarajevo, za prethodnu procjenu uticaja na okoliš za – Projekat izgradnje Vjetroelektrane "Čadilj" snage 138 MW, općina Glamoč, d o n o s i

RJEŠENJE

1. Utvrđuje se da za Projekat izgradnje Vjetroelektrane "Čadilj" snage 138 MW, općina Glamoč, nije potrebno dalje provođenje procjene uticaja na okoliš putem izrade Studije uticaja na okoliš.

Dalje provođenje procjene utjecaja na okoliš izradom Studije utjecaja na okoliš nije potrebno iz sljedećih razloga:

· Navedena aktivnost se ne nalazi u Prilogu I Uredbe o projektima za koja je obavezna procjena utjecaja na okoliš i projektima za koje se odlučuje o potrebi procjene utjecaja na okoliš („Službene novine Federacije BiH“ broj: 51/21, 33/22 i 104/22),

· Na temelju kriterija iz priloga IV. Uredbe, o karakteristikama projekta, lokaciji projekta, karakteristikama potencijalnog uticaja, te uticaja koji su opisani u Zahtjevu investitora, 

· Uključivanjem javnosti i zainteresirane javnosti, konstatovano je da tokom rada neće biti značajnih uticaja na okoliš i zdravlje ljudi, a mjere zaštite okoliša tokom eksploatacije sadržane su u tački 3. dispozitiva ovog Rješenja.

2. Prethodna tačka 1. ovog dispozitiva odnosi se na Projekat izgradnje Vjetroelektrane "Čadilj" snage 138 MW, općina Glamoč: 

a) Podaci o nositelju projekta: „Vjetroelektrane Dah planine” d.o.o. Sarajevo, Maglajska 1, 71000 Sarajevo, odgovorna osoba: Zoran Obradović,

b) Podaci o lokaciji i sažeti opis lokacije projekta: 
Pozicija na kojoj se planira realizacija projekta VE Čadilj nalazi se na brdovitom području na oko 1200 m nadmorske visine. Nalazi se na krškoj visoravni Krug planina, sjeverno od grada Livna i Livanjskog polja te na jugozapadnoj strani Cincara, najvišeg vrha od 2006 metara nadmorske visine u blizini same lokacije planirane vjetroelektrane. 

Vjetroelektrana Čadilj, kao postrojenje za proizvodnju električne energije u vlasništvu poduzeća Vjetroelektrane Dah Planine d.o.o. Sarajevo, nalazit će se na području općine Glamoč, Hercegbosanska županija. Planirano postrojenje će se nalaziti na prostoru katastarskih općina Dolac i Vidimlije, gdje su katastarske čestice većinski u općinskom vlasništvu. 

VE Čadilj, planira se graditi na zemljištu koje je označeno kao: 

k.č. 2827/8, 2918, 2955, 2391, 2909, 2946 K.O. Dolac,

k.č. 3016/1 K.O. Vidimlije, 

Čestice k.č. 2827/2, 2955 i 2946 u vlasništvu su Općine Glamoč.

Čestice k.č. 2918, 2391, 2909 i 3016/1 u vlasništvu su poduzeća ŠGD „Hercegbosanske šume” d.o.o. Kupres.
Na temelju Odluke Vlade Hercegbosanske županije o dodjeli koncesije 01-02-279-1/22 Vlada Hercegbosanske županije i gospodarsko društvo „Vjetroelektrane Dah planine“ d.o.o. Mostar (sada „Vjetroelektrane Dah planine” d.o.o. Sarajevo), dana 20. srpnja 2022. godine, u Livnu zaključili su Ugovor o koncesiji za izgradnju vjetroparka – vjetroelektrane „Čadilj” za proizvodnju električne energije.
Prostorni obuhvat koji omeđuju dane rubne točke, odnosno površina koncesijskog područja, iznosi 13,443600 km2.
c) Podaci o projektu i sažeti opis projekta: 

Unutar predviđenog obuhvata VE Čadilj, predviđeno je postavljanje 23 vjetroagregata s pripadajućim operativnim platoima, pristupnim putevima, internim kabelskim razvodom i priključkom na postojeću elektroenergetsku mrežu. Svi uvjeti priključenja i izgradnje buduće TS za spoj buduće VE na mrežu bit će definirani u posebnom postupku ishođenja Ugovora o priključenju sa Elektroprijenosom BiH. Predviđena je varijanta koja uključuje vjetroagregate snage do 7 MW. U idejnom projektu razmatra se vjetroagregat snage 6MW, ali ovisno o dinamici realizacije moguća je i realizacija projekta sa agregatima snage do 7MW i smanjenje broja vjetroagregata uz zadržavanje iste ukupno instalirane snage od 138 MW. Konačan odabir agregata odrediti će se glavnim projektom.

Vjetroagregat se sastoji od: 

· stuba (nosiva komponenta sastavljena od tri konična dijela), 

· gondole (kućište stroja u koje je montirana oprema, nalazi se na vrhu stuba), 

· rotora sa lopaticama (tri lopatice konzolne konstrukcije, montiran suprotno od smjera vjetra, ispred tornja). 

· Visina stuba navedenog vjetroagregata iznosi 165 m. Promjer rotora je 170 m a radna površina iznosi 22 698 m2.

Planirano je da se radni platoi i pozicije vjetroagregata postavljaju na pozicijama za koje nisu potrebni veliki zahvati u okolišu na način da se koristi postojeća mreža putova. Također, trase pristupnih putova koristiti će se kao trase internog kabelskog povezivanja vjetroagregata, u cilju očuvanja prostora. Dominantan dio vjetroparka je smješten u dijelu gdje nema šume.
Vjetroelektrana je smještena približno 8 km sjeverno od Livna.
Koordinate planiranih vjetroagregata
	Pozicije vjetroagregata
	Gauss Kruger koordinatni sustav

	
	Y (istočno)
	X (sjeverno)

	VT-1
	6414638
	4867584

	VT -2
	6415017
	4866701

	VT -3
	6415305
	4866133

	VT -4
	6415599
	4865559

	VT -5
	6415926
	4865075

	VT -6
	6415981
	4864595

	VT -7
	6415683
	4864009

	VT -8
	6416147
	4863814

	VT -9
	6416694
	4862761

	VT -10
	6416992
	4861829

	VT -11
	6416816
	4861256

	VT -12
	6417583
	4860876

	VT -13
	6418990
	4860343

	VT -14
	6419634
	4860030

	VT -15
	6420143
	4859478

	VT -16
	6421705
	4860261

	VT -17
	6422210
	4859755

	VT -18
	6422408
	4860539

	VT -19
	6423098
	4860134

	VT -20
	6423356
	4860851

	VT -21
	6423662
	4860194

	VT 22
	6423856
	4861305

	VT 23
	6423994
	4860757


3. Mjere zaštite okoliša :
Operater je dužan da poštuje sljedeće mjere u fazi izgradnje: 
Emisije u zrak tijekom izgradnje: 

· Koristiti strojeve koji su tehnički ispravni i redovito održavani. U slučaju dužeg zadržavanja transportnih vozila na lokaciji, motorna vozila se gase.

· Izbor transportnih putova treba biti točno određen i sav transport se treba odvijati istim, što će rezultirati najmanjim mogućim negativnim utjecajem na stanovništvo. Po potrebi implemetirati plan upravljanja prometom.

· U slučaju vjetrovitog i suhog vremena, preporučuje se prskanje aktivnih površina gradilišta vodom.

Emisije buke tijekom izgradnje:

· Bučne radove organizirati na način da se obavljaju isključivo tijekom dnevnog razdoblja, a samo u izuzetnim slučajevima, kada to zahtjeva tehnologija, tijekom noći.

· Strojevi koji djeluju na lokalitetu trebaju biti tehnički ispravni u cilju smanjenja emisije buke.

Nastanak otpada: 

· Sav otpad (opasni i neopasni) pravovremeno zbrinjavati od strane ovlaštenog poduzeća. Jedini utjecaj tijekom faze rada VE jeste nastajanje ambalažnog i elektronskog otpada tijekom servisiranja i popravki na postrojenju u slučaju eventualnih kvarova. Ovaj otpad se mora zbrinjavati u skladu sa Zakonskom regulativom i od strane ovlaštenih poduzeća.
Utjecaj na krajolik:

Bilo kakve izmjene krajolika kao posljedica izvođenja građevinskih radova, kao što su npr. iskopi, će biti vraćene u prvobitno stanje nakon završetka radova. Da bi se zadovoljio vizualni segment, bitno je pronaći idealan položaj vjetroturbina s obzirom na krajolik. Vjetroelektrana prati glavne obrise terena, a vjetroturbine su u proporciji s ostalim elementima krajolika. 

Utjecaj na biodiverzitet: 
· U slučaju pronalaska ugroženih i zaštićenih vrsta biljaka u području građevinskih radova, radove je potrebno zaustaviti i ugroženu biljku premjestiti na udaljenu lokaciju.

· Sve aktivnosti poput miniranja (ukoliko za tim bude potrebe), bušenja i slično, provoditi van sezone razmnožavanja životinja. 

· Miješani komunalni otpad koji može nastati boravkom radne snage ne ostavljati na lokaciji, jer su divlje životinje oportunisti i konzumacija otpada može biti potencijalno štetna po njih. 

· U dogovoru s lokalnim lovačkim društvom organizirati mjere opreza i zaštite, jer je na danom području utvrđena prisutnost vukova i mrkog medvjeda.

· Na lokaciji se ne smije spaljivati otpad i slično i ne smije biti otvorenog plamena, s obzirom da je riješ o sušnom krškom području, kako se ne bi izazvao požar većih razmjera. 

Mjere zaštite kulturno-povijesne baštine:

· Ukoliko bi tijekom izgradnje VE Čadilj došlo do otkrića elemenata kulturno – povijesnih vrijednosti, Investitor je dužan obavijestiti nadležnu službu.
· Ukoliko se prilikom izvođenja radova pronađu artefakti za koje se može pretpostaviti da imaju svojstva dobra kulturno-povijesnog naslijeđa, radove je potrebno odmah zaustaviti i sukladno zakonskoj regulativi o tome obavijestiti Zavod za zaštitu spomenika u sastavu Federalnog ministarstva kulture i sporta te se mora poštovati sljedeća procedura:
· Svi radovi se moraju odmah obustaviti
· Lokacija nalazišta se mora prikladno označiti
· Lokacija se mora zabilježiti, a svi se nalazi moraju ostaviti kako su nađeni
· Mora se osigurati čuvanje lokacije da se nalazi ne bi oštetili ili bili ukradeni ukoliko se radi o pokretnim nalazima
· Voditelj gradilišta će obavijestiti Zavod za zaštitu spomenika, a čiji predstavnici žurno izlaze na teren da bi snimili i dokumentirali postojeće stanje
· Nadležni Zavod će dati smjernice za daljnje postupanje
· Stručna procjena je kako se treba strogo zabraniti korištenje strojeva na udaljenosti manjoj od 100 metara od rubova arheoloških lokaliteta
Kako bi se utvrdio utjecaj nakon izgradnje vjetroelektrane na ptice i šišmiše, u razdoblju u trajanju od dvije godine nakon izgradnje potrebno je pratiti kretanja ptica i šišmiša putem Monitoringa ptica i šišmiša.
Održavati stalan kontakt s upravom za šume i sa lovačkim društvima, kako bi se stekao realan uvid u utjecaj izgradnje vjetroelektrane na lovnu divljač i njihovu brojnost.
Mjere smanjenja utjecaja vjetroelektrane na ptice i šišmiše tijekom i nakon izgradnje:

· Trasirati i izvesti pristupne putove za mehanizaciju te mjesta za smještaj mehanizacije i radnika na lokalitetima gdje će prouzročiti najmanju štetu za biljni pokrov i zauzeti minimalnu površinu za ovu svrhu,

· Izvoditi radove tako da se spriječi ili maksimalno umanji pojava erozije, te degradacija postojeće vegetacije,

· U slučaju identifikacije zaštićenih i strogo zaštićenih vrsta, njihova staništa treba zaštititi od mogućnosti utjecaja, te gdje je god moguće, privremeno ih ograditi u cilju njihove zaštite tokom izgradnje,

· Sve “grube” radove izvoditi od srpnja do ožujka tako da se ptice ne ometaju tijekom perioda gniježđenja,

· Svesti na minimum puteve, ograde i ostalu infrastrukturu,

· Razviti plan restauracije staništa, takav da otklanja ili umanjuje negativne utjecaje na osjetljive vrste ptica, a koji održava ili unaprijeđuje uvjete staništa za ostale vrste,

· Izbjegavati privlačenje gustih populacija plijena (glodavaca) koji koriste ptice grabljivice,

· Smanjiti dostupnost strvina provođenjem odgovorne zoohigijene (uklanjanje uginulih životinja, zabrana slobodne paše itd.) da bi se izbjeglo privlačenje škanjaca, orlova i lešinara,

· Radove uklanjanja postojeće vegetacije i pripreme terena potrebno je izvoditi izvan razdoblja gniježđenja većine vrste ptica (od početka kolovoza do kraja ožujka), a u slučaju pronalaska gnijezda ugroženih vrsta ptica potrebno je spriječiti svako uznemiravanje te o pronalasku obavijestiti nadležnu instituciju,

· U slučaju pronalaska kolonije šišmiša nužno je ne uznemiravati ih i ne rastjerivati te o pronalasku obavijestiti nadležnu instituciju,

· Preporučljivo je obojiti lopatice UV bojama koje ih čine uočljivim pticama,

· Obavezno je postavljanje naprava koje enemogućavaju slijetanje ptica na strukture vjetroturbine,

· Instalirati treptuća svjetla na gondolama vjetroturbina kako bi noću bile vidljive pticama i tako spriječiti potencijalne kolizije ptica s vjetroturbinom,
· Instalirati ultrazvučne uređaje koji će služiti kao repelent odnosno sredstvo za odvraćanje šišmiša od vjetroturbina čime će se smanjiti potencijalni broj sudara;
· S obzirom na prirodu postrojenja, u prvoj godini rada vjetroelektrane predlaže se mjerenje razine buke u okolišu lokaliteta dva puta za dnevni i noćni period od strane ovlaštenog poduzeća. Ukoliko rezultati mjerenja budu zadovoljavajući, preporučuje se mjerenje buke jednom u tri godine, a parametri koji trebaju biti određeni su Leq(A) I L1%(A),

Monitoring ornitofaune:

Ovaj monitoring treba da obuhvati dvogodišnje praćenje ptica da bi se dobio kompletan uvid u utjecaj koji VE Čadilj može imati na ptice tijekom svog rada. Istraživanje treba biti provedeno po metodologiji koja predstavlja najbolju europsku praksu u provođenju monitoringa na područjima vjetroparkova (Scottish Natinal Heritage 2017) i koja je opće prihvaćena od strane svih relevantnih  zaštitarskih i finansijskih organizacija (IFC, EBRD). Jednogodišnji monitoring bi trebalo da pruži informacije o korištenju projektne oblasti od strane ptica koje su sklone sudarima sa vjetroturbinama – ciljne vrste, brojnosti I distribuciji ptica koje se gnijezde na projektnom području i okolini (ptice grabljivice koje imaju veće areale aktivnosti). 

Monitoring nakon izgradnje treba pružiti sljedeće rezultate:

1. Faktor smrtnosti ( broj uginulih ptica),

2. Faktor rizika (smrtnost) za svaku turbinu I polje vjetroelektrane u cjelini,

3. Razdoblje povećanog I smanjenog rizika tijekom godine,

4. Utjecaj vremenkih prilika na faktore prisutnosti I smrtnosti,

5. Faktor rizika za vrste s visokim stupnjem ugroženosti.

Metodologija istraživanja treba da se sastoji od:

1. Istraživanje po povoljnim tačkama (Vantage point survey),

2. Istraživanje ptica gnjezdarica,

3. Istraživanje ptica grabljivica,

4. Istraživanje sova I drugih noćnih vrsta ptica,

5. Mjesečni pregled/monitoring platoa vjetroturbina u cilju pronalaženja mrtvih jedinki, kako bi se utvrdilo je li došlo do sudara I koliko često.

Svaki vjetroagregat treba nadzirati zasebno i to makar jednom mjesečno – u razdoblju od prosinca do travnja, te dva puta mjesečno – od svibnja do studenog. Potreban je pojačan nadzor u slučaju smanjene vidljivosti, kada se očekuje da bi ptice mogle koristiti vjetroagregate kao odmorište u vrijeme seobe. U krugu od 50 metara od turbine za manje ptice i u krugu od 250 metara za grabljivice treba odrediti vrstu ptica i njihov broj, te njihovo ponašanje (da li lete oko turbine, stoje na  njoj, love itd).

Pored ciljnih vrsta, informacije se prikupljaju i za sekundarne ciljne vrste. U ove vrste spadaju one vrste sa manjim rizikom od sudara sa vjetrenjačama poput čaplji i/ili ptica grabljivica i močvarica od nižeg značaja za zaštitu od primarnih.

Također, tijekom istraživanja bilježi se i prisustvo svih drugih vrsta ptica prisutnih na projektnoj oblasti. Spisak svih zabilježenih vrsta ptica treba priložiti na kraju godišnjeg izvještaja.

Ovisno o rezultatima, ukoliko bude potrebno odrediti će se da li je potrebno nastaviti monitoring ili poduzeti potrebne zaštitne mjere. U slučaju da se utvrdi smrtnost ptica predvidjeti provedbu svih mogućih mjera zaštite uključujući i prilagođavanje i/ili ograničavanje rada vjetroturbina u vrijeme najveće aktivnosti, osobito za vrijeme proljetnih i jesenskih  sezonskih migracija kao i dnevnih migracija prema lovnom staništu. 

Monitoring šišmiša:

Potrebno je provesti monitoring nakon izgradnje energetskog parka. Ovaj monitoring treba obuhvatiti dvogodišnje praćenje šišmiša da bi se dobio kompletan uvid u stanje i zastupljenost šišmiša na utjecajnom području koje obuhvaća VE Čadilj. Istraživanje treba izvršiti prema metodologiji koja predstavlja najbolju europsku praksu u provođenju monitoringa na područjima vjetroparkova (EUROBATS) i koja je općeprihvaćena od strane svih relevantnih zaštitarskih I finansijskih organizacija (IFC, EBRD). Dvogodišnji monitoring treba pružiti informacije o korištenju projektne oblasti od strane šišmiša, brojnosti i distribuciji na projektnom području i okolini kako bi se izračunao indeks aktivnosti koji ukazuje na značaj istraživanog područja za faunu šišmiša.

Metodologija istraživanja treba se sastojati od:

1. Istraživanja pomoću ručnog detektora za šišmiše, 

2. Istraživanja pomoću automatskih detektora za šišmiše,

3. Istraživanje platoa oko vjetroturbina u cilju pronalaženja mrtvih jedinki, kako bi se utvrdilo je li došlo do sudara I koliko često.
Sukladno smjernicama zaklade Scottish National Heritage za monitoring ptica i šišmiša tijekom realizacije projekata i najboljim međunarodnim praksama, prije izgradnje VE Čadilj, potrebno je provesti monitoring nultog stanja faune ptica i šišmiša u trajanju od jedne godine.

4. U slučaju promjene u radu investitor je dužan u vezi sa istim obratiti se Federalnom ministarstvu okoliša i turizma, kako bi se primjenile odredbe poglavlja IX Zakona o zaštiti okoliša (Procjena utjecaja na okoliš) i Uredbe o projektima za koje je obavezna procjena utjecaja na okoliš i projektima za koje Federalno ministarstvo odlučuje o potrebi procjene utjecaja na okoliš.

5. Članom 84. Zakona o zaštiti okoliša FBiH, za pogone i postrojenja za koje nije potrebno pribaviti okolišnu dozvolu, propisane su opšte obaveze operatora u vezi sa zaštitom okoliša, a koji se moraju ispuniti tokom izgradnje, rada, održavanja i prestanka rada pogona i postrojenja. 

6. Zbrinjavanje svih vrsta otpada koji nastaje u fazi rada, vršiti u skladu sa Zakonom o upravljanju otpadom („Službene novine FBiH“, 33/03, 72/09, 92/17).

7. Ovo rješenje prestaje važiti ukoliko se promijene uslovi u skladu s kojima je izdato.
OBRAZLOŽENJE

Podnositelj zahtjeva – Vjetroelektrane Dah Planine d.o.o., Sarajevo , obratio se dana 22.03.2023. godine Federalnom ministarstvu okoliša i turizma sa zahtjevom za prethodnu procjenu utjecaja na okoliš za Projekat izgradnje Vjetroelektrane "Čadilj" snage 138 MW, općina Glamoč. Zahtjev je predat u formi koju nalaže Uredba o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21, 33/22 i 104/22) ( u daljem tekstu Uredba), na obrascu iz Priloga III. Uredbe, izrađen od strane ovlaštene konzultantske kuće Zagrebinspekt d.o.o, Mostar.

Pravni osnov za vođenje postupka prethodne procjene uticaja na okoliš su odredbe člana 65., 68. i 71. Zakona o zaštiti okoliša i član 7. stav (1) tačka a) Uredbe. Naime, za projekte sadržane u Prilogu II. Projekti za koje Federalno ministarstvo odlučuje o potrebi provođenja procjene uticaja na okoliš, poglavlje 3. ENERGETSKA INDUSTRIJA (h) Postrojenja koja koriste snagu vjetra za proizvodnju električne energije, Federalno ministarstvo okoliša i turizma provodi postupak prethodne procjene u kojem će odlučiti o potrebi daljeg provođenja procjene uticaja na okoliš putem izrade Studije.

Nakon uvida u dostavljeni zahtjev i priloženu dokumentaciju, utvrđeno je da je podnositelj Zahtjeva dostavio:

a) Zahtjev za prethodnu procjenu utjecaja na okoliš u formi obrasca iz Priloga III. Uredbe  izrađen od strane ovlaštene konzultantske kuće Zagrebinspekt d.o.o, Mostar, ožujak 2023,
b) Idejni projekat vjetroelektrane Čadilj 138 MW, broj IP/23-18 od ožujka 2023 godine, izrađen od strane Elcor d.o.o., Grude,

c) Aktuelni izvod iz sudskog registra, od 19.10.2022. godine – Općinski sud u Sarajevu,

d) Uvjerenje Službe za stambeno-komunalne poslove, obnovu i razvoj, geodetske imovinsko pravne  poslove i katastar nekretnina Općine Glamoč da za Općinu Glamoč nisu formirane zamljišne knjige, broj: 03-01-30-11-5/22-1.,
e) Ovjerena Kopija katastarskog plana za područje VE Čadilj izdata od Službe za stambeno-komunalne poslove, obnovu i razvoj, geodetske imovinsko pravne poslove i katastar nekretnina Općine Glamoč, broj: 03-07-30-846/2022-1,

f) Potvrda Ministarstva Graditeljstva, obnove, prostornog uređenja i zaštite okoliša Hercegbosanske županije da Prostorni plan HBŽ nije usvojen, broj: 07-01-19-123/22.
g) Izjava o istinitosti, tačnosti i potpunosti podataka sadržanih u zahtjevu (Prilog V) koja je potpisana od odgovornog lica podnosioca zahtjeva (ovjerena u skladu sa Uredbom),

h) CD sa dokumentacijom u elektronskom obliku.

Razmatrajući podneseni zahtjev i uvidom u priloženu dokumentaciju, utvrđeno je da je zahtjev podnešen kako je propisano na obrascu iz Priloga III. Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21), ali da ne sadrži sve potrebne elemente propisane članom 69. stav (2) Zakona o zaštiti okoliša („Službene novine Federacije BiH“, broj 15/21).
Dana 27.03.2023. godine, investitor je dostavio dopunu Zahtjeva broj: DOP-23-0045/1 od 24.03.2023. godine, dostavljenu od strane ZGI d.o.o., Mostar, a kojoj se navodi da je radi povoljnijih geoloških uvjeta došlo do promjene u koordinatama vjetroturbina, te se dostavlja novi ažurirani idejni projekat.

Budući da investitor nije uz zahtjev za PPU mogao dostaviti izvod iz prostornog plana HBŽ, jer isti nije bio usvojen, dana 04.04.2023. godine, upućen je dopis prema Ministarstvu graditeljstva, obnove, prostornog uređenja i zaštite okoliša HBŽ/K, od kojeg se traži mišljenje u skladu sa odredbama člana 40. Zakona o prostornom planiranju i korištenju zamljišta na nivou Federacije BiH (”Službene novine Federacije BiH”. Br. 2/06, 72/07, 32/08, 4/10, 13/10, 45/10, 85/21 i 92/21), te dostava mišljenje u vezi sa predmetnim zahtjevom, sa urbanističko-tehničkim uvjetima, i grafičkim i tekstualnim izvodom iz važeće prostorno-planske dokumentacije.
Dana 13.04.2023. godine invetitor dostavlja dopunu Zahtjeva, i dostavlja Studiju Zasjenjenja, broj tehničke dokumentacije: 01-2-197-rev-III/23 iz marta 2023. godine, kao i Kartu buke, broj tehničke dokumentacije: 01-2-197-rev-III/23 iz marta 2023. godine.

Dana 03.05.2023. godine, Ministarstvo graditeljstva, obnove, prostornog uređenja i zaštite okoliša HBŽ/K, dostavlja odgovor broj: 07-01-19-64/23 od 26.04.2023. godine, u kojem između ostaloga, u bitnom navodi: „Budući da za ovo područje nije donesen prostorno planski akt, a sukladno članku 40. Zakona o prostornom planiranju i korištenju zemljišta na razini FBIH, ovo Ministarstvo će dati mišljenje na temelju Stručne ocjene Povjerenstva za davanje stručne ocjene o usklađenosti zahtjeva za izdavanje lokacijske dozvole s dokumnetima prostornog uređenjašireg područja, koje je imanovano Odlukom Skupštine HBŽ, ali tek na zahtjev Federalnog ministarstvaprostornog uređenja u postupku izdavanja urbanističke suglasnosti.“
Kako u skladu sa članom 40. i 70.  Zakona o zaštiti okoliša („Službene novine Federacije BiH“, broj 15/21), nadležno ministarstvo  treba da osigura učešće javnosti u postupcima prethodne procjene uticaja na okoliš, dokumentaciju smo radi upoznavanja sa namjeravanim zahvatom i davanja primjedbi i sugestija,dana 28.04.2023 godine, dostavili zainteresiranim subjektima: 

· Federalnom ministarstvu kulture i sporta - Zavod za zaštitu spomenika,

· Federalnom ministarstvu zdravstva, 

· Ministarstvu graditeljstva, obnove, prostornog uređenja i zaštite okoliša HBŽ, 

· Opštini Glamoč – Služba za opštu upravu, društvene djelatnosti, stručne i zajedničke poslove (obavijestiti MZ i NVO) i Služba za stambeno – komunalne poslove, obnovu i razvoj, geodetske i imovinsko-pravne poslove i katastar nekretnina (zaštita okoliša),

Pored toga, navedenim subjektima i svoj drugoj zainteresiranoj javnosti osiguran je besplatan uvid u dokumentaciju priloženu uz taj zahtjev postavljanjem zahtjeva na web stranicu Federalnog ministarstva okoliša i turizma, dana 28.04.2023 godine. U tom cilju osigurano je da navedeni subjekti dostave svoja mišljenja Ministarstvu u roku od 30 (trideset) dana od dana objavljivanja na web stranici.
Dana 10.07.2023. godine zaprimljeno je sljedeće mišljenje:
1. Stručno mišljenje o utjecaju na kulturno – historijsko naslijeđe predmetnog projekta, pod brojem: 07-36-4-2578/23 od 05.07.2023 godine, u kojem je navedeno da Zavod za zaštitu spomenika FBIH “daje negativno stručno mišljenje iz aspekta zaštite kulturno-historijskog naslijeđa za projekat izgradnje vjetroelektrane Čadilj. S tim u svezi potrebno je da se navedeni arheološki lokaliteti točno lociraju, u odnosu na pozicije i lokacije (zemljište) predviđene za izgradnju vjetroagregata što podrazumijeva provjeru i preklop na detaljnim geografskim kartama kao i provjeru u katastru Općine Glamoč. Uz prethodno navedeno, potrebno je priložiti i izvadak iz važećeg Prostornog plana Općine Glamoč sa obuhvatom na kojem su lokacije za izgradnju vjetroagregata.”
Dana 25.07.2023. godine, aktom upućenim investitoru ovo federalno ministarstvo je tražilo dopunu, da bi moglo nastaviti postupak prethodne procjene utjecaja na okoliš, te tražilo dostavu Separata o arheološkom rekognisciranju na prostornom obuhvatu planirane vjetroelektrane Čadilj, kako bi istu mogli dostaviti Zavodu za zaštitu spomenika na suglasnost.
Investitor je postupio u skladu sa traženim, te je u zakonski ostavljenom roku dostavio “Separat o arheološkome rekognisciranju terena za potrebe izdavanja stručnog mišljenja za procjenu utjecaja na kulturno-povijesno naslijeđe projekta izgradnje vjetroelektrane Čadilj, općina Glamoč, snage 138 MW”, broj: 494-VE-09/23, izrađen od strane firme Arhi Plus Mostar d.o.o., septembar 2023. godine.
Predmetni Separat broj: 494-VE-09/23, je dostavljen dana 20.09.2023. godine Zavodu za zaštitu spomenika na saglasnost.
Dana 13.10. 2023 godine, investitor je dostavio dopunu Zahtjeva za Prethodnu procjenu utjecaja na okoliš VE Čadilj – Glamoč, te dostavio Izvod iz PP HBŽ za Ve Čadilj, općina Glamoč, broj: 07-01-19-124/23 od 11.10.2023. godine, uz Grafički Prilog- karta broj 13.

Dana 17.10.2023. godine, Zavod za zaštitu spomenika FBIH, dostavlja Stručno mišljenje broj: 07-36-4-2578-4/23 od 13.10.2023. godine, gdje između ostaloga u bitnome, stoji: ”s obzirom na to da je u dostavljenom Separatu potvrđeno da projektirani vjetroagregati nisu direkno ili u neposrednoj blizini arheološkog lokaliteta, Zavod za zaštitu spomenika u sastavu Federalnog ministarstva kulture i športa može dati pozitivno stručno mišljenje iz aspekta zaštite kulturno-historijskog naslijeđa uz navedene uvjete koji imaju za cilj da spriječe uništavanje arheoloških dobara.”
Sve argumentovane primjedbe zainteresiranih subjekata ugrađene su u dispozitiv ovog rješenja u tački 3. Mjere zaštite okoliša.
Nacrt rješenja o prethodnoj procjeni uticaja na okoliš za Projekat izgradnje Vjetroelektrane Čadilj, snage 138 MW, općina Glamoč – da nije potrebno dalje provođenje procjene uticaja na okoliš putem izrade studije uticaja na okoliš, je podignuto na web stranicu Federalnog ministarstva okoliša I turizma dana 17.10.2023. godine gdje se daje javnosti rok od 8 dana za dostavu mišljenja sugestija I primjedbi.

Do dana izdavanja ovog rješenja su zaprimljeni komentari i primjedbe na nacrt predmetnog rješenja:

Razlozi zbog kojih nije potrebno dalje provoditi postupak procjene uticaja na okoliš su sljedeći: Nakon provedenog navedenog postupka i utvrđenog činjeničnog stanja, izvršena je ocjena svih dokaza koji su priloženi uz zahtjev, kao i mišljenja subjekata koja su dostavljena Ministarstvu prema članu 70. stav (3) Zakona.  Na to činjenično stanje i dokaze, primijenjena je  ček lista iz člana 6. stav (5) Uredbe, pa je utvrđeno da u ovom slučaju nije potrebno dalje provođenje procjene uticaja na okoliš putem izrade studije uticaja na okoliš za ovaj projekat kako je i navedeno u dispozitivu ovog rješenja. 

Izrada studije nije potrebna iz razloga što obzirom na lokaciju projekta, obilježja i moguće uticaje projekta, a koji su sadržani u zahtjevu dostavljenom na propisanom obrascu, potom uzimajući u obzir kriterije iz Priloga IV. Uredbe, te uzimajući u obzir zaprimljena mišljenja javnosti i nadležnih organa, ovo Ministarstvo smatra da uz primjenu postojećih relevantnih propisa iz područja zaštite okoliša, te primjenom mjera iz tačke 3. dispozitiva ,  predmetni projekat neće imati značajan uticaj na okoliš. 

Tačka 1. ovog rješenja zasnovana je na tome da je ovo Ministarstvo u skladu sa članom 71. Zakona o zaštiti okoliša, ocijenilo na osnovu dostavljene dokumentacije i mišljenja nadležnih organa, a prema kriterijima iz Priloga IV. Uredbe, da planirani projekat neće imati značajan negativan uticaj na okoliš, te zbog toga nije potrebno provoditi postupak procjene uticaj na okoliš.
Tačka 2. ovog rješenja, propisana je u skladu sa članom 7. stav (2) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš, kojim je propisan sadržaj rješenja.

Tačka 3. ovog rješenja, propisana je u skladu sa članom 7. stav (3) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš, kojim je propisano da rješenje o prethodnoj procjeni uticaja na okoliš, na osnovu provedenog postupka prethodne procjene uticaja na okoliš, može sadržavati i mjere zaštite okoliša. 

Tačka 4. ovog rješenja, propisana je u skladu sa članovima iz poglavlja IX Zakona o zaštiti okoliša.

Tačka 5. ovog rješenja, propisana je u skladu sa članom 84. Zakona o zaštiti okoliša gdje su propisane opšte obaveze operatora u vezi sa zaštitom okoliša, a koji se trebaju ispuniti tokom izgradnje, rada, održavanja i prestanka rada pogona  i postrojenja.

Tačka 6. ovog rješenja propisana je u skladu načelima i obavezama propisanim Zakonom o upravljanju otpadom („Službene novine Federacije BiH“, broj: 33/03, 72/09 i 92/17) i Pravilnikom o upravljanju otpadnim uljima ("Službene novine Federacije BiH", broj: 94/21).

Polazeći od izloženog činjeničnog stanja i izvršene ocjene izvedenih dokaza, a na osnovu člana 71. Zakona i člana 7. stav (1) tačka a) i stava (3) Uredbe, riješeno je kao u dispozitivu.

Uputa o pravnom lijeku: Ovo rješenje je konačno u upravnom postupku i protiv njega nije dopuštena žalba, ali se može pokrenuti upravni spor tužbom pred Kantonalnim sudom u Sarajevu u roku od 30 dana od dana prijema ovog rješenja. Tužba se podnosi u dva istovjetna primjerka i sudu se dostavlja neposredno ili mu se šalje preporučeno poštom. Uz tužbu se prilaže ovo rješenje u originalu ili prepisu.

